
“Punto de vista” Jaialdiaren eskutik, Europan lehenengo aldiz ikusiko dira abangoardiako asiar zuzendarien lanak
Astelehena, 2008ko otsailaren 18a. Zinema dokumentalaren “Punto de vista” Jaialdiaren eskutik Europan lehenengo aldiz ikusi ahal izanen diren asiar zuzendarien dokumentalak aurkeztu dituzte, gaur goizean, Civican aretoan. Horretarako, Asian Network of Documentary (AND) elkartearen laguntza izan dute, eta Fujioka Asako (ANDko kidea) eta Feng Yan (aurtengo “Punto de vista”n ikusi ahal izanen den Bingai lanaren zuzendaria) aurkezpenean izan dira. AND Asiako zinema jaialdien antolatzaileen elkarte independentea da, eta dokumentalen ekoizpenari eta banaketari sostengua ematen dio. 

Hartara, Asiako dokumentalaren arloko proiektu nagusiaren Europako egoitza bilakatuko da “Punto de Vista”. Pusaneko Nazioarteko Zinema Jaialdiak eta Asiako ekoizpen enpresek eta kritikoek bultzatu duten proiektuaren egoitza, hain zuzen. AND elkarteak ematen dituen diru laguntzak jaso dituzten azken lanak aurkeztuko ditu Punto de Vistak, Asiako abangoardiako zinemaren lagin gisa.

Honako lan hauek, hain justu: Hopes Dies last in War/Gerran itxaropena hiltzen da azkenengo (Supriyo Sen, India, 2007), Indiaren eta Pakistanen arteko gatazkako 54 indiar soldadu gatiburi buruzko lana, etxera itzultzeko itxaropena, gatibuen ametsak, beldurra, tristura... hizpide dituena; Nobody’s Child/Inoren semea (Chao Gan, Txina, 2007), harremanen amaierari eta banantzeei aurre egiteko zailtasunari buruzko lana; Bingai (Feng Yang. Txina, 2007), Hiru Arroiletako presaren eraikuntza dela-eta, Yangtze ibaiko uraren azpian etxea, lurra eta sustraiak galdu dituzten milioitik gora lagunen babesik eza deskribatzen duen lana.

Asian Network of Documentary


Fujioka Asakok azaldu duenez, 1990eko hasieraz geroztik, Asiako ekialdeko dokumental independenteen jaiotzaren eta hazkunde bikainaren lekuko izan da mundua. Bilakaera hori zenbait Gobernu zapaltzaile erori izanari (Taiwan eta Koreako Gobernuak, adibidez), eta bideokamera eta edizio ekipoak gero eta eskuragarriago egoteari zor zaio, neurri batean behintzat.


Asian berriki sortu dituzten zinema jaialdiek ere mugimendu berria sendotzeko balio izan dute. Besteak beste, Yamagatako Zinema Dokumentalaren Nazioarteko Jaialdia (1989an), Pusango Zinemaren Nazioarteko Jaialdia (1996an), Taiwango Dokumentalaren Jaialdia (1998an), edo Jakarta, Kuala Lumpur, Bangkok eta beste hiri handi batzuetako jaialdiak jarri dituzte abian. Hartara, zinemagileek eta ikusleek, oro har, dokumental asko ikusi ahal izan dituzte. 


Fenomenoa nabarmentzeko modukoa izan da. Txinan, film independenteen gainean Estatuak duen kontrol ofiziala gorabehera, etengabe sortzen dituzte bideo-lanak eta hiri handietako galeria eta kafetegietan gero eta emanaldi gehiago egiten dituzte. Dokumentalen txinatar egileak harro egon daitezke, zinema independentea erakusteko hainbat jaialdi dituztelako (Beijing, Hefei eta Kunming-en, esate baterako), eta baita gero eta ikusle gehiago dituztelako ere. Dena den, agintariekiko harremana zaila da oraindik ere. Txinatar filmek sariak irabazten dituzte mundu osoko zinema dokumentalaren jaialdietan. 


Hego Koreari dagokionez, 90eko hamarkadaren erdialdeaz geroztik gobernuak zinemaren arloan izan duen politikaren eraginez, hainbat gai soziali buruzko dokumental independenteak ari dira egiten, ingurumena, lana edo generoa barne hartuta. Zentzu horretan, Seulgo Emakumeen Zinema Jaialdia aitzindaria da, eta Pusango Zinema Jaialdi itzela bezain kartsua. Bien bitartean, MediAct, hedabideen zentro berritzailea, zuzendari independenteei sostengu teknikoa eta ekipoak eskaintzen ari da, eta sarritan, baita ekintzaileak ere; ondorioz, azkeneko hamar urteetan nabarmen hobetu da korear dokumentalen kalitatea. 


Asiako beste herrialde batzuetako hazkundea ere nabarmentzeko modukoa da. Japonian, adibidez, 35 dokumental estreinatzen dituzte, urtero. Asiako hego-ekialdeko zuzendariek tailerrak eta emanaldiak egiten dituzte, eskualdeko banaketa egiten dute, eta hartara, dokumental komunitateak sortzen ari dira.


Asiako dokumental independenteen zuzendariak guztiz berria den lana ari dira egiten, eta euren herrialdeetako egoeraren berri ematen ari dira. Urtero talentu berriak agertzen dira, ikuspuntu fresko eta kartsuarekin, eta hainbat gai jorratzen dituzte. 


AND elkartea Pusango Zinemaren Nazioarteko Jaialdiak (PIFF) proposatu zuen, 2004an egin zuten sinposium batean, eta Asiako dokumentalen egileei lanean jarraitzeko adorea emateko itxaropenarekin sortu zuten. 2006az geroztik, AND Fundazioak 130 milioi wom (100.000 bat €) ematen ditu PIFFen, Asian dokumentalak egiteko 13-15 proiekturi sostengua emateko. Babesleak Pusango eskualdeko unibertsitateak, bankuak eta enpresak izaten dira. Hautatzen dituzten zuzendariei sariak emateko PIFFeko ekitaldi batera joateko gonbit egiten diete, eta beste egile batzuekin egoteko, dokumentalei buruzko master class-etara joateko, eta egiten ari diren lanen zirriborroak zuzendari esperientziadunei erakusteko aukera izaten dute. 


“Punto de Vista” Jaialdian lehenengo aldiz eskainiko dituzte AND Fundazioaren Funtsa irabazi duten film guztiak, programa berezi batean. Dokumental bakoitzak Asiako eta asiarren egoerari buruzko informazio asko ematen dute, talentu handiko zuzendarien begietatik, eta guztiek batera, munduko bazter horretako ikuspuntuen aniztasunaren berri ematen dute. 

